
«Արեւներ» անսամբլը դարձել է «Պրիմորսկո 2010» միջազգային փառատոնի դափնեկիր 

ԵՐԵՎԱՆ, 5 ՀՈՒԼԻՍԻ, ԱՐՄԵՆՊՐԵՍ: Բուլղարիայում կայացած միջազգային «Պրիմորսկո 2010» ֆոլկլորային փառատոնի դափնեկիր է դարձել Երեւանի «Արեւներ» մանկապատանեկան անսամբլը, որի գեղարվեստական ղեկավարն է Արմեն Դիվանյանը: Ինչպես «Արմենպրես»-ին տեղեկացրեցին փառատոնի լրատավական ծառայությունից, դափնեկրի դիպլոմից բացի, նրանք ստացել են ոսկե մեդալ եւ ֆոլկլորի արձանիկ: Բուլղարիայում կայացած միջազգային փառատոնն անցկացվում է արդեն 8-րդ անգամ, որին մասնակցում էին հազարից ավելի արտիստներ, 38 խմբեր աշխարհի 14 երկրներից:

 

Հայաստանի, Մակեդոնիայի, Բուլղարիայի, Լեհաստանի, Ուկրաինայի, Ռումինիայի, Սերբիայի, Չեխիայի, Սլովակիայի, Ռուսաստանի, Ղազախստանի, Լատվիայի ներկայացուցիչների համատեղ համերգից բացի, Հայաստանը ներկայացնող «Արեւներ» անսամբլն ակտիվ մասնակցել է փառատոնի շրջանակներում տեղի ունեցած Հայաստանի Հանրապետության օրվա կազմակերպման եւ անցկացման գործընթացներին, ինչպես նաեւ տարբեր մրցույթներին, էքսկուրսիաներին եւ այլն: Փառատոնի կազմակոմիտեի ներկայացուցիչները գտնում են, որ «Արեւներ» անսամբլը ներկայացրել է լավագույն ծրագրերից մեկը եւ պատահական չէ, որ անսամբլն արդեն ստացել է հրավեր մասնակցելու «Պրիմորսկո 2011» միջազգային փառատոնին:

